НЕЗАБОРАВНА МАРМОЛАДА

Заедно со луѓе кои се искачиле на Килиманџаро и на Водно, на Мон Блан и на Кораб главна цел ни беше освојувањето на највисокиот врв на Мармолада, врвот Пунта Пениа (3343 метри надморска височина). Мармолада е планина, дел од Доломитите, планински венец во северна Италија. 

Во подножјето на Мармолада

31 јули 2007, 6 часот наутро, сончев ден, а ние, „Тринаесетмината на Миланка“ (Миланка Арсиќ – водич од Србија), веќе сме облечени во полна планинарска опрема (појаси, чизми, јакни, шлемови, ранци). Внимателно и во тишина ги слушаме инструкциите на ниската, енергична Ингрид, искусен водич од Словенија; дали појасот е стегнат, дали секој има шлем, кој во која група е, како да одиме по глечерот, дали имаме доволно храна и вода во ранецот.

Со жицарницата, во корпи за стоење за двајца, се качивме на 2650 мнв. од каде што пешки брзо стигнавме до глечерот – вечниот мраз. 

Во текот на Првата Светска војна, поради стратешкото место на Мармолада, Австро-Унгарците во длабочината на глечерот направиле вистински Леден град за гарнизон од 300 војници (со 10 км. ходници и соби), до длабочина од 50 метри.

Жичарницата со корпи за стоење

Ги ставивме дерезите (ѓон со метални шилци) на чизмите и се врзавме во два навеза (2 групи планинари поврзани меѓусебно со јажиња). Првиот навез го предводеше Ингрид, а вториот, Борко, искусен алпинист од Зајачар. Вториот навез тргна подоцна што ќе се покаже како замалку трагична одлука.

Во полна планинарска опрема




Преку глечерот

Пред нас веќе заминаа неколку групи планинари, Италијански полицајци, планинари од Русија, Германија и од Чешката Република. Чекоревме по глечерот внимателно прескокнувајќи ги длабоките пукнатини. Површината на глечерот е мазна и лизгава и без дерезите на чизмите можеше да стигнеме до врвот само со хеликоптер.

После скоро 2 часа искачување преку глечерот дојдовме до фератата (метални сајли и клинови забиени на скоро вертикалната карпа). Ме болеше главата, како симптом на висинска болест, но со често пиење вода и еден Аспирин брзо ми помина. После скоро 1 час искачување по фератата, кратко се одморивме, колку да се напиеме вода, да се провери опремата и да се направат неколку фотографии. Во далечина, над нас се гледаше врвот Пунта Пениа – нашата цел.

Повторно ги ставивме дерезите и продолживме да се искачуваме по глечерот кон металниот крст на врвот. Како што се приближувавме до него, толку повеќе заборававме на уморот и на тешкиот ранец. Конечно, после 4 часа искачување своен е врвот Пунта Пениа (3343 мнв.). 

Се вртиме наоколу и секаде гледаме високи врвови, снег, длабоки зелени долини, езера. Наспроти нас беше неверојатно убавата планина со врвот Пиц Бое (3152 мнв.), која изгледа како дел од Големиот Кањон во САД, со пирамида на врвот. Се сликаме, задоволни и насмеани, со развиореното Македонско знаме, заедно со нашите пријатели од Србија и Словенија. 

Во Македонија утврдивме дека сме едни од ретките Македонци кои го освоиле овој врв, Пунта Пениа на масивот Мармолада. Пред нас на него бил и легендарниот освојувач на Монт Еверест, Димитар Илиевски Мурато. Тоа значи дека и ние треба да го одиме и повисоко.

Никола, Наташа, Милица, Миланка, Горан, Марин, Јасминка, и Драган на Пунта Пениа (3343 мнв.)

Македонци на Мармолада - Пунта Пениа (3343 мнв.): Никола, Горан и Марин

После 30-тина минути одмор почнавме да слегуваме по истиот пат. Прво низ глечерот, па низ фератата, па повторно низ глечерот. Додека ние се спуштавме низ глечерот нашите пријатели од вториот навез се искачувааа кон врвот. Спуштајќи се низ фератата, одеднаш слушнавме силен крик. Се завртевме и видовме еден Германски планинар кој, со болен израз на лицето, се држеше за левата рака, врз која му паднал камен. Застанавме да му понудиме помош. Му дадовме завој со кој ја зави раката. 

Спуштањето се покажа дека е уште потешко и побавно, поради уморот кој го чувствувавме, поради проширените пукнатини во глечерот од топлото време и поради тоа што на некои планинари дерезите неколкупати им излегуваа од под чизмите. 

Додека планинарите од првиот навез веќе беа на дното од глечерот, во вториот навез се одвиваше вистинска драма. Ненад, планинар од Белград кој го освоил и Мон Блан (4807 мнв.), водејќи го вториот навез надолу, брзајќи, невнимателно стапна на мразот, се лизна и пропадна во една пукнатина во глечерот. Пропаѓал, како што вели тој, 12 метри во длабочината на глечерот. За среќа, планинарот за него, Зоран брзо реагираше и го заби цепинот (држач во вид на мал копач) во снегот и легна врз него, со што Ненад престана да пропаѓа. Искусниот алпинист Борко, брзо ги разврза другите во навезот и почна да го извлекува Ненад од пукнатината. И тоа траеше скоро 20 минути.  Првите зборови на Ненад после излегувањето од пукнатината беа: „Борко, татко мој, ... спасителу мој“. Инаку, Борко и Ненад прв пат се видоа при тргнувањето од Белград. 

Ингрид подоцна ни кажа дека поради студот и повредите, потребни се само 15-тина минути за да замрзне планинар паднат во глечерска пукнатина. Приметив дека секој планинар од групата се замисли колку малку треба за да се случи несреќа.  

Ненад е извлечен од глечерската пукнатина

Моето расположение нагло се поправи кога ја добив СМС пораката: „You are simply  the best, .... “ (песна на Тина Тарнер). Задоволни од успехот и од осумчасовната авантура со среќен крај сите се почестивме со по едно пиво во блискиот ресторан.

Ова беше само дел од она што се случуваше на извонредно активниот одмор со име АЛПИ – ДОЛОМИТИ 2007 организиран од Планинарското друштво „Победа“ од Белград, Република Србија.
Баш се мислам кој пат да го фатам во 2008, за одморот да ми биде поинтересен од овогодинешниот.

Накај Јупитер? ( ( ( 

Горан Николоски

Гостивар 

21.08.2007

